
BP rindar 26 mia. krónur

Í gjár frættist, at BP var gingið við til at rinda amerikonsku myndugleikunum 

endurgjald fyri oljuvanlukkuna í Meksikoflógva í 2010, og seinnapartin í gjár 

váttaði felagið so, at talan er um 4,5 milliardir dollarar ella 26,3 milliardir 

krónur. -Upphæddin verður goldin yvir seks ár, men fyrst bíða vit eftir, at 

dómsvaldið skal góðkenna semjuna við stjórnina, sigur BP-skrivstovan í 

London. Nógv tann størsta partin av endurgjaldinum rindar BP fyri at hava 

brotið ymsar lógir. Millum annað hevur BP viðgingið gáloysni í 11 førum í 

sambandi við teir 11 menninar, sum doyðu, tá pallurin Deepwater Horizon 

sprongdist tann 20. apríl í 2010. Amerikanski løgmálaráðharrin, Eric Holder, 

hevur sagt, at tveir starvsmenn hjá BP verða ákærdir fyri óviljað manndráp í 

sambandi við spreingingina á pallinum. Hann sigur eisini, at ein triði 

starvsmaður hjá BP verður ákærdur fyri at hava roynt at forða 

myndugleikunum at kanna málið við at lata myndugleikunum skeivar 

upplýsingar. Fyrr í ár gjørdi BP semju um at rinda fiskimonnum og øðrum, 

sum komu illa fyri av dálkingini, 7,8 milliardir dollarar í endurgjaldi. Hetta 

endurgjaldið hevur einki við endurgjaldið til amerikonsku stjórnina at gera. 

Oljuvanlukkan í 2010 verður mett at vera tann ringasta í USA nakrantíð. Hildið 

verður, at 4,9 milliónir tunnur av olju runnu út í havið teir 87 dagarnar, sum 

gingu, áðrenn tað eydnaðist at tetta brunnin.

